
■ RETSCHERTGA ACTUALA

Viva Portugal –
Viva Figo

Lissabon, Porto, Braga, Aveiro,
Coimbra, Leiria, Faro-Loulé e Guima-
raes – quels marcaus ein el mument
el center digl interess sportiv. La pe-
ninsla portughesa ha ina surfatscha
da 91,985 km quadrats e ha actual-
mein 10,335 milliuns habitonts. Il
marcau principal ei Lissabon ed il

lungatg naziunal ei il portughes. La
dumengia vargada ei l’equipa por-
tughesa sequlificada per il quartfi-
nal e gioga damaun encunter l’equi-
pa englesa. LQ ha visitau entgins
Portughes che lavuran en Surselva e
ha vuliu saver co els sentan la febra
dil ballapei lunsch da lur patria.   

Jeu capeschel nuot da balla-
pei ed hai negin interess da
quei sport. Naturalmein hai
jeu tschaffen sche nossa
equipa portughesa gudogna
il CE. Ei vilenta mei da sa-
ver ch’in giugadur sco Figo
gudogna en in meins ton,
sco jeu fadigiel duront plirs
onns dira lavur egl jester. La
vart positiva dil CE, ei la
buna reclama pil Portugal. Ils centers
da ballapei sesanflan tuts alla costa dal-
la tiara. Leu flurescha il turissen uss,

ferton che egl intern dalla
tiara vivan bia famiglias cul
minimum d’existenza.
Quellas caussas sai jeu bu-
ca semplamein emblidar.
Las milliardas euros ch’il
Portugal ha investau per ils
10 novs stadiuns da sport
havess ins tenor miu ma-
negiar fatg meglier d’inve-
star en spitals ed en auters

secturs pli basignus. Mo anavos tiel
ballapei – sche Portugal gudogna, vegn
ei fatg fiasta cun musica brasiliana.

Jose Manuel Craveiro da Silva da Porto «Il bab ei miu sponsur»
Eliane Volken e Toni Livers ellas preparaziuns per la proxima sesiun

■ (gv) A Puntraschigna ein Eliane
Volken da Rueras e Toni Livers da Trun
stai ella retscha dils atlets ch’ein ve-
gni undrai a caschun dalla radunonza
da delegai dalla Uniun grischuna da
skis per lur prestaziuns duront la se-
siun vargada. Omisdus atlets seprepa-
ran gia per la sesiun proxima. Eliane
Volken fa quei el cader B da Swiss Ski e
Toni Livers a Tavau ella equipa U-23 da
Swiss Ski. 

Differents sponsurs
Toni Livers habitescha a Tavau en ina cu-
minonza da habitar. A Tavau sesanfla era
in dils centers da trenament da Swiss Ski,
ina premissa indispensabla per conton-
scher success. Sil Pass dil Fliela han Livers
e ses cumpogns giu tochen avon paucs
onns ina loipa per trenar, ussa trenescha
la truppa sil Glatscher dil Stelvio. Leu ha-
gien els actualmein relaziuns sco da miez
unviern, ha Livers manegiau. 

Sper il trenament frequenta il curri-
der da cuorsa liunga da 21 onns la scola
da guardiacunfins e mintgaton eis el a
Müstair alla duana. Livers giavischa
Spligia sco plaz da lavur. 

Ferton che Livers ha anflau in spon-
sur en fuorma dalla confederaziun sco
patrun da lavur, ha Eliane Volken buca
saviu midar sponsur culla qualificaziun
pil cader B da Swiss Ski: «Il bab resta
miu sponsur principal.» La skiunza da
22 onns ei en contractivas cullas Pendi-
cularas Sedrun SA pervia d’in sustegn fi-
nanzial. Al bab Reinhold ch’ei a Rueras
posttenent, ha la qualificaziun pil cader
B tuttina purtau avantatgs, ussa sto el
buca preparar ils skis. Avantatgs ha era
Eliane: «Il trenament ei pli professiu-
nals. El cader B havein nus ina fisiotera-
peuta, quei era buca il cass el cader C.» 

Campiunadi mundial
Omisdus sportists sursilvans ch’ein

vegni undrai a Puntraschigna han
tschentau aultas finamiras. Toni Li-
vers: «La participaziun als campiu-
nadis mundials ad Oberstorf caztga.»
Pil currider ch’ei gia separticipaus a
cuorsas dil cup mundial ei quella fina-
mira negina utopia. Quei ha era il lea-
der dalla equipa svizra Reto Burger-
meister manegiau la sonda vargada:
«Sche Toni lavura vinavon schi serius
sco tochen dacheu, lu ei tut pussei-
vel.» 

Las cuorsas dil cup mundial ein era
la finamira da Eliane Volken. Ella tre-
nescha ella equipa dil cup d’Europa e
sto serecumandar leu per las cuorsas sil
pli ault nivel. Era quella finamira ei
negin siemi. En cuorsas FIS dalla se-
siun vargada ei Eliane Volken savens
semesirada cun Nadia Styger e pliras
gadas era dumignau la skiunza che ha
gudignau a Sestriere il super-G dil cup
mundial.

Ina vierva per trais stadis
L’uniun linguistica dals Pajais bass

DA GUIU SOBIELA-CAANITZ

■ Tgi ch’è unfis da noss embrugls gri-
schuns davart il diever activ u passiv
dal linguatg da punt e dals idioms en
las differentas domenas, entant ch’il
tudestg prenda il surmaun e che
l’englais sa fa valair sco vierva globa-
la, po chattar per la paja linguas da
standard che progredeschan senza
gronds problems. In exempel datti en
l’intschess german ch’ins numnava «Pa-
jais bass» en il 16avel tschientaner. I sa
tractava d’in conglomerat da ducadis e
contadis, situads sper il Mar dal nord e
da las duas varts dal curs inferiur dal
Rain. Igl era l’ierta «burgognaisa» da
Carl «da Gent» (1500–1558), elegì
1519 imperatur Carl V, il qual l’ha sur-
laschada 1555 a ses figl Filip (1527–
1598). Là, a Waterloo han armadas bri-
tannicas e prussianas liberà definitiva-
main l’Europa da Napoleon (1815). Il
congress da Vienna ha restaurà ils Pajais
bass «burgognais» sco reginam, la-
schond a la Frantscha sdrimas annecta-
das en il 17avel secul. En provinzas a sid
dal Rain è naschì 1830 il reginam da
Belgia; ins ha lura chalà da numnar ses
intschess «Nederland» («Pajais bass»),
ma la summa dals dus stadis ha savens
num «de Lage Landen», per englais «the
Low Countries», pia «ils Pajais bass». Ils
gronds scripturs flams dal 19avel
tschientaner e da l’entschatta dal 20avel
duvravan savens il dialect dal Vest, tran-
ter Gent ed il mar dal Nord, ma suenter
la segunda guerra mundiala han ins ela-
vurà ina lingua da standard cuminaivla
(Pajais bass e Belgia) numnada «Alge-
meen Beschaafd Nederlands» (ABN). Il
patg d’uniun linguistica da 1980 tranter
ils dus stadis prescriva d’unifitgar l’orto-
grafia e da manar ina politica cuminai-
vla davart il linguatg. Dapi la fin da

2003 è la republica da Suriname associa-
da als dus reginams areguard il patg. La
chanzlia da l’Uniun linguistica ha gist
publitgà in carnet cun ina «bilantscha
provisoria» (*) da la lavur prestada.    

Uffiziala en l’America dal sid
L’associaziun cun il Suriname è bain la
cumprova la pli frappanta ch’il patg da
1980 corresponda ad in basegn. Il Su-
riname dumbra be 420 000 olmas, ma
cun 163 245 km2 è’l passa duas giadas
pli vast ch’ils Pajais bass e la Belgia ense-
men. I sa tracta d’in’anteriura colonia
ollandaisa, independenta dapi 1975 e si-
tuada gist a nord da l’equator, tranter las
Gujanas, la Brasilia (stadi federativ da
Pará) e l’Atlantic. La populaziun da Su-
riname, concentrada cunzunt sper l’oce-
an, è la pli eterogena da l’entira America
dal sid: Indonesians islamics, Inds, Chi-
nais, Amerindians euv. La situaziun lin-
guistica sumeglia a quella dals stadis
anglofons u francofons da l’Africa naira;
in ollandais cun nodas localas, ma cun
l’ortografia da l’ABN è l’unica vierva uf-
fiziala, mez da communicaziun tranter
var ventg etnias. Il Suriname è limitrof
da la Gujana anglofona (760 000 olmas)
e situà a paucas uras da sgol da Florida;
igl è tant pli remartgabel ch’el tegn vi da
la tschantscha dals colonisaturs d’antru-
ras empè da sa restrenscher a l’englais.

Tgi era Max Havelaar?
I s’enclegia ch’ils stadis da l’uniun lin-
guistica tgiran ils contacts cun la cumi-
nanza da derivanza ollandaisa en l’Africa
dal sid, nua che l’«Afrikaans», numnà
antruras «ollandais dal Cap», è in dals
indesch linguatgs uffizials; ma fin ussa
han ins para cuntanschì pauc en quel
grau. Ins sa concentrescha tant pli sin
l’instrucziun d’ABN en differents stadis
europeics, l’emprim en regiuns limitro-

fas da Frantscha e Germania, lur en Val-
lonia, nua ch’igl è d’avantatg per ils
francofons d’enconuscher il linguatg
german da la maioritad (var 57%) en la
Belgia federala. Remartgabels èn er ils
progress da l’instrucziun d’ollandais-
flam en Portugal, nua che linguatgs
esters europeans perdan uschiglio ter-
ren. Var 230 universitads dal mund por-
schan curs da lez linguatg sco rom prin-
cipal u lateral. 2003 han ins organisà
trais curs da stad da mintgin trais em-
nas, dus en Flandra (Gent e Hasselt) e
tschel a Zeist sper Utrecht. Cumparids
èn in grond pledari ABN-arab ed in au-
ter arab-ABN. Uss elavuresch’ins ovras
sumegliantas per il danais, norvegiais,
polac e portugais. Dal reminent spetga
ins in stausch cun il segund semester da
2004, cur ch’ils Pajais bass presidieschan
l’Uniun europeica (UE). Là n’è l’ollan-
dais-flam segir betg in linguatg «pi-
tschen»; ils Pajais bass dumbran 16 mil-
liuns olmas, dals quals 360 000 discur-
ran (er) fris, e la Belgia bunamain 6 mil-
liuns Flams. Lur vierva ves’ins en min-
tga via e mintga staziun da metro da
Bruxelles/Brussel, chapitala bilingua dal
pajais e da l’UE. Il num da l’acziun
«Max Havelaar» per pretschs corrects da
products agrars deriva da l’erox d’in ro-
man nua ch’il scriptur ollandais Eduard
Douwes Dekker («Multatuli», 1820–
1887) crititgava vehementamain il colo-
nialissem da ses pajais en l’Indonesia su-
enter plis onns passantads là. I vala pel-
vaira la paina d’emprender ad enconu-
scher la cultura da quels dus pajais sper
il Mar dal nord.     

*) Nederlandse Taalunie. De Taalunie in 2003
en 2004: een tussenbalans. Adressa: Lange
Voorhout 19, Postbus 10595, NL-2501 HN Den
Haag. Fax 0031 70 365 98 18. Posta electroni-
ca: info@taalunie.org. Internet: www.taal-
unieversum.org

